
TUAIRISC 
AR 

CHÁILÍOCHT NA FOGHLAMA AGUS AN TEAGAISC SA STAIR 
______________________________________________________________________________ 

 

 

EOLAS MAIDIR LEIS AN GCIGIREACHT 
 

Dáta na cigireachta 15 Deireadh Fómhair 2012 

Na gníomhaíochtaí cigireachta ar tugadh 

fúthu 

 Athbhreithniú ar cháipéisí ábhartha  

 Plé leis an bpríomhoide agus leis na 
múinteoirí 

 Caidreamh le scoláirí 

 Breathnú ar theagasc agus ar fhoghlaim i rith trí 
thréimhse ranga 

 Athbhreithniú ar obair na scoláirí  

 Aiseolas don phríomhoide agus do na múinteoirí 

 
 

PRÍOMHCHINNTÍ  

 Bhí cáilíocht an teagaisc agus na foghlama ar fheabhas sna ceachtanna a breathnaíodh 

 Bhí ullmhúchán sármhaith déanta ag múinteoirí do na ceachtanna agus áiseanna den 
scoth in úsáid ag múinteoirí. 

 Tá ardmholadh ag dul do mhúinteoirí as blag staire a chur le chéile le nótaí staire, cartúin 
agus gearrthóga scannáin ar fáil air. 

 Bhí béim mhaith ar an litearthacht agus uimhirtheacht sna seomraí ranga ar tugadh cuairt 
orthu. 

 Tá soláthar curaclaim don ábhar an-mhaith ach amháin don Idirbhliain. 

 Tá pleanáil de chaighdeán an-ard ar siúl sa roinn, pleanáil mheántéarmach agus 
fhadtéarmach san áireamh. 

 

PRÍOMH-MHOLTAÍ  

 Ba chóir athbhreithníú a dhéanamh ar chlár na hIdirbhliana agus modúl staire a chur ar 
fáil. 

 Ba chóir cruinnithe foirmeálta den roinn a thionóil uair amháin sa téarma. 

RÉAMHRÁ 

Scoil chomhoideachais faoi iontaobhas Choiste Gairmoideachais Dhún na nGall is ea Coláiste 
Ailigh. Is iad an Teastas Sóisearach, an Idirbhliain agus an Ardteistiméireacht bhunaithe na cláir 
atá ar fail sa scoil. 218 scoláire atá cláraithe don scoilbhliain reatha. Déanann gach scoláire 
staidéar ar an Stair sa Teastas Sóisearach. Ní dhéantar staidéair ar an Stair san Idirbhliain. Tá an 
Stair ar fáil mar rogha i gclár na hArdteistiméireachta.  

 

TEAGASC AGUS FOGHLAIM 

 Bhí cáilíocht an teagaisc ar fheabhas sna ceachtanna a breathnaíodh. 

 Bhí ullmhúchán sármhaith déanta ag gach múinteoir. Bhí structúr an-mhaith ag baint le 
gach ceacht agus cuireadh na torthaí foghlama i láthair na scoláirí go soiléir. 

 Bhí áiseanna den scoth in úsáid ag na múinteorí, cur i latháir PowerPoint, gearrthóga 
raidió nó scannáin agus cartúin san áireamh. 

 Bhí cur i láthair na múinteoirí an-soiléir agus úsáideadh modhanna múinte an-mhaith, 
obair bheirte agus obair ar dhoiciméid san áireamh. Más féidir ba chóir obair bheirte nó 
obair aonair a phleanáil do gach ceacht ionas go mbeidh seans ag na scoláirí dul i ngleic 
leis an ábhar go neamhspleách. 

 Bhí béim an-mhaith ar an litearthacht sna seomraí ranga ar tugadh cuairt orthu. 
Breathnaíodh úsáid frámaí scríbhneoireachta agus béim mhaith ar eocharfhocail. 

 Bhí cáilíocht na foghlama an-ard sna ceachtanna a breathnaíodh. Bhí caighdeán an 
cheistiúcháin an-mhaith, tugadh seans do scoláirí machnamh doimhin a dhéanamh ar an 
ábhar agus bhí na scoláirí eolach nuair a cheistíodh iad. 

 Bhí atmaisféar an-deas i ranganna agus ba léir go raibh gaol an-mhaith idir na múinteoirí 
agus na scoláirí. Bhí postaeir staire agus obair scoláirí ar bhallaí na seomraí ranga. 

 Ba léir ó chóipleabhair agus ó dhialanna na scoláirí go dtugtar obair bhaile go rialta agus 
go gceartaítear go minic í. Tugann na múinteoirí aiseolas úsáideach ar an obair bhaile do 
na scoláirí. Bíonn scrúduithe ranga go minic, scrúduithe beaga téarmaíochta san áireamh. 

 

SOLÁTHAR AN ÁBHAIR AGUS TACAÍOCHT NA SCOILE UILE 

 Tá soláthar an churaclaim don ábhar go maith sna ranganna sóisearacha agus sna 
ranganna Ardteistiméireachta. San iomlán tá leagan amach sásúil ar na tráthchláir ach ba 
chóir ceachtanna a leathadh thar an tseachtain más féidir. 

 Faoi láthair níl modúl staire san Idirbhliain. Moltar modúl staire a chur ar fáil san 
Idirbhliain ionas gur féidir le scoláirí an Stair a bhlaiseadh ag an leibhéal seo. 

 Bhí fianaise ann nach bhfaigheann mionlach mór scoláirí a rogha ábhar ag leibhéal na 
hArdteistiméireachta. Ba chóir rogha oscailte a thabhairt do scoláirí roimh dóibh dul 
isteach sa chúigiú bliain agus na bandaí a chruthú ionas gur féidir leis an líon is mó 
scoláirí a rogha ábhar a fháil. 

 Tá béim an-mhaith ar fhorbairt phroifisiúnta na múinteoirí sa scoil. Tugann múinteoirí ón 
bhfoireann ceardlanna inseirbhíse do na múinteoirí eile go minic. Tá córas maith 
ionduchtaithe do mhúinteoirí nua sa scoil. Tá duine de na múinteoirí staire ag obair go 
páirtaimseartha mar éascaitheoir staire leis an tSeirbhís um Fhorbairt Ghairmiúil do 

Mhúinteoirí (PDST). Tá ardmoladh ag dul dó as acmhainní staire as Gaeilge a chur ar fáil 
do mhúinteoirí na tire ar shuíomh COGG (An Chomhairle um Oideachas Gaeltachta agus 
Gaelscolaíochta). 

 Tá polasaí obair bhaile staire ag an roinn. Tá sé seo inmholta. 

 Tá an soláthar acmhainní an-mhaith. Tá buiséad ag an roinn agus leabharlann bheag 
staire ar fáil i gceann de na seomraí ranga.  

 Tá ardmholadh ag dul don roinn as blag staire an choláiste a chruthú. Ar an mblag seo is 
féidir le scoláirí teacht ar nótaí staire, físeanna agus nascanna do shuímh eile. Is cabhair 
an-mhaith í seo do na scoláirí atá ag tabhairt faoin ábhar. 

 

PLEANÁIL AGUS ULLMHÚCHÁN 

 Ba léir go bhfuil pleanáil den scoth ar siúl i roinn na staire. Tá comhordaitheoir ceaptha 
agus eagraítear cruinnithe neamhfhoirmeálta go rialta. Tá miontuairiscí na gcruinnithe ar 
fáil. Moltar cruinnithe foirmeálta a chur ar fáil trí uair sa bhliain ar a laghad. 

 Tá plean an ábhair ar chaighdeán ard. Tá sé inmholta go bhfuil béim ar scileanna an staraí 
sa phlean, go bhfuil na scéimeanna oibre leagtha amach in aghaidh na míosa agus go 
bhfuil na topaicí ceangailte le modhanna múinte agus áiseanna do na ceachtanna. 

 Sa phlean ba léir go raibh pleanáil fhadtéarmach ar siúl freisin. Tá sé de phlean ag an 
roinn cur leis na hacmhainní leictronacha atá ar fail do na scoláirí. 

 Tá pleanáil an-mhaith do scoláirí le riachtanais oideachais speisialta sa roinn agus tá go 
leor áiseanna ullmhaithe ag na múinteoirí a bheadh oiriúnach do scoláirí le riachtanais 
dhifriúla. Tá sé inmholta gur chuir múínteoirí na roinne polasaí litearthachta agus 
uimhirtheachta don Stair le chéile. 

 Tá pleanáil chomhchuraclaim agus seach-churaclaim an-mhaith ar siúl sa roinn. Bíonn 
seans ag scoláirí dul ar thurais staire go minic, mar shampla an turas a eagraítear go Halla 
na bPrintíseach i gcathair Dhoire. Tá nascanna láidre idir roinn na staire agus roinn na 
Fraincíse agus an roinn ealaíne. 

 

 

Ag deireadh na meastóireachta, pléadh dréachtchinntí agus dréachtmholtaí na meastóireachta seo 
leis an bpríomhmúinteoir agus leis na múinteoirí ábhair. Tugadh deis do bhord bainistíochta na 
scoile a thuairim a léiriú ar thorthaí agus ar mholtaí na tuairisce; ba rogha leis an mbord glacadh 
leis an tuairisc gan freagra a thabhairt. 
 
 
 
 
 
 
 
 
Foilsíodh: Feabhra 2013 


